
Itunak hizkuntz eskubiderik jaso ez izana salatu du Behatokiak 

Oinarrizko eskubide hori aitortu ezean, Europako Batasunak hizkuntzaren araberako bereizketa egin eta, besteak beste, duintasun, askatasun zein berdintasunerako eskubideak urratuko dituela ondorioztatu du 

aitziber laskibar - BILBO 

Europako Itun Konstituzionalaren azterketa hizkuntz eskubideen ikuspegitik izeneko txostena kaleratu berri du Hizkuntz Eskubideen Behatokiak. Hilaren 20an Araban, Bizkaian, Gipuzkoan eta Nafarroan erreferendum bidez bozkatuko den Europako Ituna puntuz puntu aztertu du, hizkuntz eskubideak bermatzen ote dituen ikusteko. Ondorio kezkagarria plazaratu zuten atzo Behatokiko ordezkariek: Itunak ez ditu hizkuntz eskubideak jasotzen eta, beraz, «bereizketa» izango da Europako herritarren artean; Itunak ofizialtzat dituen hizkuntzen jabe direnek izango dituzten zenbait eskubide urratu egingo zaizkie hizkuntza gutxituetako hiztunei, euskaldunei barne. 

Paul Bilbao Behatokiko zuzendariak hedabideen aurrean azaldu zuenez, Europako Batasunean 125 hizkuntzatik gora erabiltzen dira eta 60 bat hizkuntz komunitate daude. Europako Itunak, baina, 21 hizkuntzari besterik ez die aitortzen konstituzio hizkuntzaren izaera. Beraz, «Europako Batasuneko egoera linguistiko errealaren eta Itunak erakusten digunaren artean desoreka handia dago», ondorioztatu zuen.Europako Itunaren hiru atal nagusien edukietan hizkuntzei buruz jasotzen dena aztertu zuen Arantza Haranburu Behatokiko kudeatzaileak. Hizkuntza ofiziala terminoa saihestu egiten du Itunak, eta horrek dakartzan ondorioez ohartarazi zuen Haranburuk.Batasunaren Definizioa da Europako txostenaren atal nagusietako bat. Behatokiaren azterketak jasotzen duenez, «gutxiengoen pertsonen eskubideak agertzen ditu balioen artean, baina ez du zehazten zertaz ari den gutxiengo hitza aipatzen duenean».«Batasunak bere kultura eta hizkuntza aniztasuna errespetatuko du eta Europaren kultura ondarea zaintzeko eta garatzeko ardura izango du». Hala dio Itunaren I-3. artikuluak. Nolanahi ere, «Itun Konstituzionalak berak jasotzen du estatuak direla Europar Batasuneko subjektuak, hortaz, kultur eta hizkuntz aniztasunaz ari denean subjektu horien araberako aniztasunaz ari dela ondoriozta dezakegu», ebatzi du Behatokiaren azterketak. Beraz, aniztasunaren definiziorik ematen ez denez, hizkuntza gutxituen defentsa estatuen «borondatearen menpe» geratuko denaren beldur da Behatokia. Bestalde, hizkuntzekiko «errespetua» aldarrikatzen du Europako testuak; «ohar gaitezen horrek ez duela inolako ondorio juridikorik eragiten», nabarmendu zuen Behatokiko kudeatzaileak.Batasuneko Oinarrizko Eskubideen Gutuna da Itunaren bigarren atal nagusia. Duintasuna, askatasuna, berdintasuna, elkartasuna, herritartasuna eta justizia ditu oinarrizko eskubidetzat eta horietako batean ere ez da hizkuntz eskubideen aipurik jasotzen, Haranburuk salatu zuenez. «Hizkuntz eskubideak giza eskubideak dira eta horrela jaso beharko lituzke Itun Konstituzionalak», dio Behatokiaren txostenak.Konstituzioak jasotako oinarrizko eskubideen azterketa banan bana egin du Behatokiak, eskubideen urraketak nabarmentzeko: «Giza duintasuna urraezina dela dio Itunak baina duintasunik gabe bizi behar du bere hizkuntz eskubideak urratuta dituenak». Halaber, «askatasuna galtzen du bere hizkuntza erabiltzeko eskubidea ukatua duen pertsonak», salatu du Behatokiak. Bestetik, «bereizketa ororen kontra» dagoela dio Itunak «baina hiztun bakar batzuei bakarrik aitortzen die hizkuntza erabiltzeko eskubidea».Batasunaren Politikak eta Funtzionamendua deritzon atalari dagokionez, «III-118. artikuluak berrikuntza negatibo handia» agertzen du Behatokiaren ustez. Izan ere, hizkuntzarengatik gertatutako bereizketa ez du kontutan hartzen eta, beraz, ez du bereizketa hura saihesteko ekinbiderik burutuko. 


z Ondorioak eta proposamenak 

Hizkuntz Eskubideen Behatokiak hizkuntz eskubideen ikuspegitik egindako azterketan, honako ondorio eta proposamen hauek laburbildu ditu, Europako Itun Konstituzionalak euskarari, euskal hiztunoi eta euskararen normalizazioari eragin diezaiekeena aintzat harturik: 

g Hizkuntz eskubideak ez jasotzeak horien existentzia bera ere ukatzen du.Horrexegatik ezinbestekoa da: 

Itunak giza eskubideak eta bereizkeriarik eza bermatzeko konpromisoak eragiten dituzten hizkuntz ondorioak adieraztea. 

g Aniztasuna definiturik ez egoteak hizkuntzen beharrei erantzutea zailtzen du, plangintza egokituak egiteko aukera ez du errazten.Horrexegatik ezinbestekoa da: 

Itunak aniztasunaren definizio orekatua eta erreala agertzea, Europako berezko hizkuntzen arteko hierarkiarik gerta ez dadin. 

g Herritarrek zeinek bere hizkuntza erabiltzeko eskubidea Europako 20 hizkuntzatara mugatzen du, euskaldunon hizkuntz eskubideen urraketa sistematikoa legez arautuz.Horrexegatik ezinbestekoa da: 

Itunak 448. artikuluan euskara ere jasotzea, hizkuntza erabiltzeko eskaintzen dituen aukerak baliatu ahal izateko. 

g Hizkuntzari status ofiziala ez esleitzeak normalizazioa bera galga dezake, izan ere, zuzenbide komunitarioak Euskal Herrian saltzen diren produktuen etiketak euskaraz egoteko balizko agindua ezinezko egingo bailuke. Halaber, euskara hizkuntzen ikaskuntzaren programa guztietatik kanpo utziko luke. Hala ere, arras paradoxikoa da horietako programa batzuetan Batasuneko Estatuetan ez berezko ez ofizialak diren hizkuntzak kontuan hartzen direla, islandiera eta norvegiera esaterako.Horrexegatik ezinbestekoa da: 

1-1958 erregelamenduan euskara ofiziala izango dela agertzea, hori izango baita aukera bakarra beste hizkuntzen status bera izateko. Ofizialtasun izaera aitortuta besterik ez baitute aukerarik euskarak zein euskal hiztunek Europako Batasuneko erakundeetan ere kontuan hartuak izan daitezen
